
Мұғалім-дефектолог: Абденова.О.Е
Жоғары психикалық функциялар (ЖПФ) — баланың толыққанды дамуын және оның мектепке дайындығын қамтамасыз ететін маңызды үдерістер. Оларға зейін, есте сақтау, ойлау, сөйлеу және қабылдау жатады.
Мектепке дейінгі кезеңде бұл функциялар қарқынды дамиды. Дәл осы уақытта баланың зейінін шоғырландыру, ақпаратты есте сақтау, ойлау, сөйлеуді түсіну және қолдану дағдыларын дамыту өте маңызды.
Балаларды бақылау барысында жиі кездесетін қиындықтар:
• зейіннің тұрақсыздығы;
• есте сақтаудағы қиындықтар;
• байланыстырып сөйлеудің жеткіліксіз дамуы;
• нұсқауларды түсінудегі қиындықтар;
• ойлау әрекеттерінің төмен деңгейі.
ЖПФ-ны тиімді дамыту үшін ұсынылады:
1. Зейінді дамыту
Балаңызбен «Айырмашылығын тап», «Не өзгерді?», «Не жоқ?» сияқты ойындар ойнаңыз. Тапсырмаларды біртіндеп күрделендіріңіз.
2. Есте сақтауды дамыту
Балаға сөздерді, суреттерді, қысқа әңгімелерді есте сақтап, қайта айтуға ұсыныңыз. Қайталау және мазмұндау ойындарын қолданыңыз.
3. Ойлауды дамыту
Баланы заттарды салыстыруға, жалпылауға және топтастыруға үйретіңіз (мысалы: көкөністер, жемістер, ойыншықтар).
4. Сөйлеуді дамыту
Балаңызбен сөйлесіңіз, сұрақтар қойыңыз, оны оқиғаларды әңгімелеуге, суреттерді сипаттауға, ертегілерді мазмұндауға ынталандырыңыз.
5. Қабылдауды дамыту
Пазлдар, құрастырғыштар, пішін, түс және көлемді ажыратуға арналған тапсырмаларды пайдаланыңыз.
Сабақтар ойын түрінде, жүйелі түрде өткізіліп, балаға жағымды эмоция сыйлауы тиіс екенін ұмытпаңыз.Балабақша мамандары мен ата-аналардың бірлескен жұмысы ғана баланың үйлесімді дамуына және мектепке сәтті дайындалуына жағдай жасайды.
Сонымен қатар, үйде қолдануға болатын қарапайым, бірақ тиімді ойындар:

«Не өзгерді?» ойыны
Баланың алдына 5–6 зат қойыңыз. Оларды есте сақтауды сұраңыз. Кейін білдірмей бір затты алып тастаңыз немесе орнын ауыстырыңыз.
Баланың міндеті — не өзгергенін айту.
Бұл ойын зейінді және байқағыштықты дамытады.

«Есте сақта және қайтала» ойыны

Балаға бірнеше сөз айтыңыз немесе қимыл көрсетіңіз. Бала оларды сол ретімен
қайталауы керек. Тапсырманы біртіндеп күрделендіріңіз.
«Артық зат» ойыны
Бірнеше затты атаңыз немесе көрсетіңіз, мысалы: алма, алмұрт, машина.
Бала артық затты тауып, себебін түсіндіруі керек.
Бұл логикалық ойлауды және ой қорыту қабілетін дамытады.
«Сипап сезу арқылы тап» ойыны
Бала көзі жұмулы күйде затты анықтауы керек. Сезім мүшелері мен қабылдауы дамиды.

